ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ՀՈՒՆՎԱՐԻ 14–Ի N 48-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ
	Իրավական ակտի հիմնավորումը

	Կարգավորման ենթակա խնդրի սահմանումը և առկա իրավիճակը

	Անհրաժեշտություն է առաջացել վերանայել և թարմացնել Հայաստանի Հանրապետության էներգետիկայի բնագավառի զարգացման ռազմավարական ծրագիրը (մինչև 2040 թվականը) և դրա իրագործումն ապահովող ծրագիր-ժամանակացույցը՝ համապատասխանեցնելով այն ներկա իրավիճակին և զարգացման հեռանկարներին: Այսպես, առաջարկվում է՝ 

Հավելված 1-ի՝

1) «VI. ԷԼԵԿՏՐԱԷՆԵՐԳԵՏԻԿԱԿԱՆ ՇՈՒԿԱ» բաժնի՝ 

2) XIII. ՊԵՏԱԿԱՆ ԸՆԿԵՐՈՒԹՅՈՒՆՆԵՐԻ ԿԱՌԱՎԱՐՈՒՄ բաժնի՝
1. 1-ին պարբերության «Երևանի ՋԷԿ» ՓԲԸ՝ էլեկտրաէներգիայի արտադրություն» բառերից հետո լրացնել «էլեկտրական էներգիայի հաշվեկշռման, երկրորդային և երրորդային պահուստի ապահովման ծառայության մատուցում,» բառերը,
2. 2-րդ պարբերության «Նույն ժամանակ, ընկերությունների գործունեության արդյունավետության բարձրացման նպատակով անհրաժեշտություն է վերջիններիս սակագնային կարգավորման գործիքակազմի փոփոխությունը՝ տարեկան սակագնային կարգավորումից անցնելով բազմամյա ցիկլի, ներդնելով նաև խթանիչ կարգավորման միջոցներ։ Նման մոտեցում արդեն իսկ կիրառվում է ոլորտի մասնավոր ընկերությունների դեպքում և հնարավորություն է ընձեռում ընկերություններին իրենց գործունեության արդյունավետության բարձրացման արդյունքում բարելավել ինչպես մատուցվող ծառայությունների որակը, այնպես էլ շահութաբերության մակարդակը։» և պետական մասնակցությամբ ընկերությունների շահագործման և պահպանման ծախսերի ֆիքսում և դրա տարեկան վերանայման մոտեցումների հաստատում առաջիկա 10 տարիների համար, նախադասությունները հանել: 

Հավելված 1-ում միջոցառումների փոփոխության մասին հիմնավորումները տրված են ստորև՝ Հավելված 2-ի համապատասխան բաժիններում:

2. Հավելված 2-ի՝
1) «1. Էլեկտրաէներգիա արտադրող հզորությունների զարգացում» բաժնի՝

ա. «1.1 ՀԱԷԿ-ի երկրորդ էներգաբլոկի արդիականացման և շահագործման ժամկետի մինչև 2026թ. երկարաձգման ծրագրի աշխատանքների իրականացում» միջոցառման «Վերջնաժամկետ» սյունակում «2022թ. դեկտեմբեր» թիվը և բառը փոխարինել 
«2022-2025 թվականներ» թվերով և բառով:

Հայկական ԱԷԿ-ի երկրորդ էներգաբլոկի շահագործման նախագծային ժամկետի երկարաձգում և արդիականացում ծրագրի (այսուհետ՝ Ծրագիր) շրջանակներում Հայկական ԱԷԿ-ի շահագործման ժամկետի երկարացման աշխատանքների ֆինանսավորման նպատակով ՀՀ կառավարությունը 11.06.2020թ. ընդունել է № 953-Ն որոշումը (այսուհետ՝ Որոշում), որի համաձայն՝ «Հայկական ատոմային էլեկտրակայան» ՓԲ ընկերությանը (այսուհետ՝ Ընկերություն) 2020-2022թթ. ընթացքում ՀՀ պետական բյուջեից տրամադրվելու է 63,2 մլրդ ՀՀ դրամ գումարի չափով բյուջետային վարկ, որից 2020թ․-18,7 մլրդ դրամ, 
2021թ․-31,5 մլրդ դրամ և 2022թ.-13 մլրդ դրամ։ Նշված վարկի շրջանակներում 
ՀՀ ֆինանսների նախարարության և Ընկերության միջև 10.07.2020թ. կնքվել են 18,7 մլրդ 
ՀՀ դրամի և 17.06.2021թ. 25 մլրդ ՀՀ դրամի վարկային պայմանագրեր: 2020թ. հատկացված 18,7 մլրդ դրամն օգտագործվել է ամբողջությամբ, իսկ 2021թ. հատկացված 25 մլրդ դրամից մոտ 10,6 մլրդ դրամը 23.09.2022թ. դրությամբ դեռևս չի օգտագործվել: Որոշմամբ նախատեսված ժամկետներում վարկային միջոցների օգտագործման անհնարինությունը պայմանավորված է մի շարք գործոններով, որոնք հանգեցրել են գնումների գործընթացի զգալի ուշացումների /հաճախ նաև անհնարինության/, իսկ արդեն կնքված պայմանագրերի մասով՝ կատարման ժամկետների հետաձգման և համապատասխանաբար տրամադրված ֆինանսական միջոցների օգտագործման ժամանակացույցից շեղումների:
Վերը նշվածից ելնելով, ինչպես նաև Ծրագրի իրականացման ընթացիկ իրավիճակով պայմանավորված՝ ՀՀ կառավարության 2022թ. դեկտեմբերի 1-ի №1829-Ն որոշմամբ փոփոխություն է կատարվել ՀՀ կառավարության 2020 թվականի հունիսի 11-ի № 953-ն որոշման մեջ՝ վերջնաժամկետը սահմանելով 2025 թվականը: 
Վերոգրյալով պայմանավորված՝ առաջարկվում է ՀՀ էներգետիկայի բնագավառի զարգացման ռազմավարական ծրագրի (մինչև 2040 թվականը) իրագործումն ապահովող ծրագիր-ժամանակացույցի 1.1. ենթակետի միջոցառման ավարտման ժամկետի փոփոխություն: 

բ․ 2.15 ենթակետում «Վերջնաժամկետ» սյունակում «2021-2023 թվականներ դեկտեմբեր» թիվը և բառերը փոխարինել «2021-2024 թվականներ» թվերով և բառերով։

Պայմանավորված Ծրագրի իրականացման ընթացքով՝ աշխատանքների իրականացման ընթացքի երկարաձգմամբ, սահմանված կարգով Տարածքային կառավարման և ենթակառուցվածքների նախարարության համաձայնությամբ քննարկվում է Պատվիրատուի և Կապալառուի միջև կնքված Իրան-Հայաստան երրորդ էլեկտրահաղորդման գծի և համապատասխան ենթակայանի նախագծման, մշակման, ձեռքբերման, մատակարարման և շինարարության պայմանագրի գործողության ժամկետը մինչև 2024թ․ երկարաձգման հարցը:
գ․ 2.16 ենթակետում «Միջոցառման արժեքը և ֆինանսավորման աղբյուրը» սյունակում «188,2» թիվը փոխարինել «188,75» թվերով։
Պայմանավորված «Կովկասյան էլեկտրահաղորդման ցանց (Հայաստան-Վրաստան հաղորդիչ գիծ/ենթակայաններ)» ծրագրի (այսուհետ՝ Ծրագիր) կասեցմամբ՝ Ծրագրի նախապատրաստման համար Վերականգնման վարկերի բանկի (այսուհետ՝ Բանկ) պահանջների ապահովման նպատակով անհրաժեշտություն էր առաջացել իրականացնել լրացուցիչ ուսումնասիրություններ և հետազոտություններ, որոնք պահանջում են լրացուցիչ ֆինանսական միջոցների ներգրավում: Նշված ծառայությունների տրամադրման նպատակով Ծրագրի շրջանակներում, Բանկի, Ֆինանսների նախարարության, Տարածքային կառավարման և ենթակառուցվածքների նախարարության և Ծրագիրն իրականացնող ընկերության միջև 2020թ. հուլիսի 15-ին ստորագրվել է 550 հազ. եվրո արժողությամբ դրամաշնորհային «Ֆինանսավորման համաձայնագիր»: Արդյունքում, նախկինում կնքված վարկային և դրամաշնորհային համաձայանագրերով նախատեսված 188,2 մլն եվրո գումարի փոխարեն Ծրագրի արժեքը կազմել է 188,75 մլն եվրո:
2) «4.Էլեկտրաէներգետիկական շուկա» բաժնի

ա. «4.3.2 ենթակետում «Գործողություն» սյունակում «ներդրում» բառերը փոխարինել «ներդրման նպատակով ուսումնասիրությունների իրականացում» բառերով, «Վերջնաժամկետ» սյունակում «2022» թիվը փոխարինել «2025» թվով։
Հայաստանի Հանրապետության էներգետիկայի բնագավառի զարգացման ռազմավարական ծրագրի (մինչև 2040 թվականը) իրագործումն ապահովող ծրագիր-ժամանակացույցի 4.3.2. կետով նախատեսվում է «էլեկտրաէներգիա սպառողների համար ռեակտիվ էներգիայի սակագների ներդրում» միջոցառումը, որի վերջնաժամկետը սահմանված է 2022թ. դեկտեմբերը: 
Ռեակտիվ էներգիայի սակագների ներդրման գործընթաց նախաձեռնելու նպատակով Հանրային ծառայությունները կարգավորող հանձնաժողովը դիմել է «Էլեկտրաէներգետիկական համակարգի օպերատոր» ՓԲԸ-ին՝ սակագների հաշվարկների հիմքում դրված էլեկտրաէներգիայի արտադրության և սպառման հաշվեկշռի շրջանակում ռեակտիվ էներգիայի պահանջարկի վերաբերյալ տեղեկատվություն ստանալու համար։ «Էլեկտրաէներգետիկական համակարգի օպերատոր» ՓԲԸ-ի կողմից հանձնաժողով է ներկայացվել  01.02.2022թ.-01.02.2023թթ. ժամանակահատվածի համար ռեակտիվ հզորության հաշվեկշիռը և խոշոր արտադրող կայաններում ռեակտիվ էներգիայի արտադրության առավելագույն ժամային մեծությունները։ Ստացված տեղեկատվությունը տրամադրվել է ռեակտիվ էներգիայի խոշոր արտադրող կայաններին՝ միաժամանակ վերջիններիս առաջարկելով հանձնաժողով ներկայացնել «էլեկտրաէներգետիկական համակարգի օպերատոր» ՓԲԸ-ի տրամադրած հաշվեկշռով նախատեսված՝ ռեակտիվ էներգիայի քանակներն ապահովելու համար  անհրաժեշտ ծախսերն՝ ըստ ծախսային հոդվածների (այդ թվում՝ ըստ դրանց հաստատուն և փոփոխուն բաղադրիչների), ինչպես նաև առանձնացնելով  գործող սակագներում արդեն իսկ ընդգրկված ծախսերը և լրացուցիչ անհրաժեշտ ծախսերը՝ վերջինի դեպքում ներկայացնելով դրանց հիմնավորումները։ Մինչդեռ, ուսումնասիրելով վերջինների կողմից ներկայացված տեղեկատվությունը, պարզվել է, որ այն բավարար չէ ռեակտիվ էներգիայի համար սակագներ սահմանելու համար։ Մասնավորապես, «Երևանի ՋԷԿ», «ՔոնթուրԳլոբալ Հիդրո Կասկադ», «Գազպրոմ Արմենիա» («Հրազդան-5» կայան), «Հայկական ատոմային էլեկտրակայան» ՓԲԸ-ներից ստացված տեղեկատվության համաձայն՝ կամ հնարավոր չէ ռեակտիվ էներգիայի արտադրության նպատակով կատարվող ծախսերի առանձին հաշվառում իրականացնել կամ լրացուցիչ ռեակտիվ էներգիա արտադրելու և դրա արդյունքում լրացուցիչ ծախսեր կատարելու անհրաժեշտություն չի առաջանում։ «Հրազդանի էներգետիկ կազմակերպություն (ՀրազՋԷԿ)» ԲԲԸ-ն նշել է, որ ծախսերը հաշվարկելու համար անհրաժեշտ է ներգրավել նեղ մասնագիտական կազմակերպություն։ Միայն «Միջազգային էներգետիկ կորպորացիա» ՓԲԸ-ի կողմից է տրամադրվել պահանջվող տեղեկատվությունը՝ միաժամանակ նշելով, որ ծախսերի առանձնացված հաշվառում ըստ արտադրվող ակտիվ և ռեակտիվ էներգիաների չի իրականացնում, և պահանջվող տեղեկատվությունը տրամադրելու նպատակով ընկերության 2022-2023թթ․ հաստատված սակագնում ներառված ծախսերը և անհրաժեշտ հասույթի այլ հոդվածները որոշակի համամասնությամբ բաշխել է ակտիվ և ռեակտիվ էներգիաների բաղադրիչների միջև։
Բացի այդ, որոշ խոշոր արտադրող կայաններ, ինչպես նաև փոքր կայանները գործում են հաստատուն սակագներով և այդ կայանների համար հանձնաժողովն ըստ ծախսային հոդվածների հաշվարկ չի իրականացնում։ Մասնավորապես, «ՔոնթուրԳլոբալ Հիդրո Կասկադ» և «Արմփաուեր» ՓԲԸ-ները պետություն-մասնավոր գործընկերության պայմանագրերի շրջանակում հաստատված սակագնային համաձայնագրերին համապատասխան գործող կայաններ են և վերջիններիս սակագները ձևավորվում են այդ պայմանագրերի շրջանակում։ Ուստի, այդ կայանների համար ռեակտիվ էներգիայի սակագների ներդրման նպատակով անհրաժեշտություն կառաջանա համապատասխան փոփոխություններ նախատեսել նաև պետություն-մասնավոր գործընկերության  պայմանագրերում։

Հարկ է նաև նշել, որ ՀՀ և ՌԴ կառավարությունների միջև 18.07.2022թ. ստորագրված «Հայաստանի Հանրապետության կառավարության և Ռուսաստանի Դաշնության կառավարության միջև «ՀայՌուսգազարդ» փակ բաժնետիրական ընկերության բաժնետոմսերի առուվաճառքի և հետագա գործունեության պայմանների մաին» 2013 թվականի դեկտեմբերի 2-ի համաձայնագրում փոփոխություններ կատարելու մասին» արձանագրությամբ «Գազպրոմ Արմենիա» ՓԲԸ-ի «Հրազդան-5» կայանի համար 2022 թվականի փետրվարի 1-ից մինչև 2032 թվականի հուլիսի 31-ն ընկած ժամանակահատվածում պետք է սահմանվի էլեկտրաէներգիայի (հզորության) համար երկդրույք սակագներ՝ հզորության վճարը փոխհատուցելով տարեկան 34,79 մլն ԱՄՆ դոլարին համարժեք դրամ։ Հաշվի առնելով, որ ռեակտիվ էներգիայի սակագների ներդրման գործընթացը նախատեսում է ևս մեկ դրույքի սահմանում և, ըստ էության, դրա արտադրության համար անհրաժեշտ ծախսերը ներառված են վերը նշված գումարում, ուստի «Հրազդան-5» կայանի ներգրավումը նշված գործընթացում կարող է հակասել հիշյալ համաձայնագրի դրույթներին և անհրաժեշտություն կառաջանա վերջինում կատարել համապատասխան փոփոխություններ։ 

Բացի վերոգրյալը, առանձին քննարկման առարկա է ռեակտիվ էներգիայի հաշվառման համակարգին առնչվող հարցերը, վերջինիս հնարավորությունները և ընկերությունների կարողությունները՝ վարելու էլեկտրաէներգետիկական համակարգի ընկերությունների կողմից արտադրվող և սպառվող ռեակտիվ էներգիայի հաշվառումը։ Այս առնչությամբ հարկ է նշել, որ հաշվի առնելով ռեակտիվ էներգիայի հաշվառման առկա խնդիրները՝ հանձնաժողովի 25.12.2019թ. №523-Ն որոշմամբ հաստատված էլեկտրաէներգետիկական շուկայի բաշխման ցանցային կանոնների 291-րդ կետով ռեակտիվ էներգիայի մասով նշված կանոնների համապատասխան դրույթները (այդ թվում՝ առևտրային հաշվառքի սարքերով ռեակտիվ էներգիայի հաշվառման ապահովման և հաշվառման տվյալների բազայում ռեակտիվ էներգիայի քանակի գրանցման դրույթները) գործողության մեջ են դրվելու 2025 թվականի հունվարի 1-ից։ Ուստի, առնվազն պետք է նշված դրույթները մտնեն ուժի մեջ, այնուհետև որոշակի ժամանակահատվածում ստեղծվի անհրաժեշտ տվյալների բազա և նոր միայն քննարկվի ռեակտիվ էներգիայի սակագների ներդրման հարցը։
Հարկ է նաև նշել, որ ռեակտիվ էներգիայի սակագների ներդրման հարցում աջակցություն ստանալու նպատակով հանձնաժողովը դիմել է միջազգային կառույցներին, ինչը դեռևս ընթացքի մեջ է։

Հաշվի առնելով վերը նշվածը և այն հանգամանքը, որ հիշյալ խնդիրների լուծումը երկարատև գործընթաց է, պահանջում է զգալի ժամանակ և քննարկումներ շահագրգիռ կողմերի հետ, ինչպես նաև լրացուցիչ ուսումնասիրություններ այս ուղղությամբ, որոնց արդյունքներով միայն կարելի է գնահատել ռեակտիվ էներգիայի սակագների ներդրման հնարավորությունները, նպատակահարմարությունը և դրանց կիրառման հնարավոր արդյունավետությունը սակագնային քաղաքականության գործող կարգավորումների համատեքստում, առաջարկվում է Էլեկտրաէներգիա սպառողների համար ռեակտիվ էներգիայի սակագների ներդրում» միջոցառումը ձևակերպել հետևյալ կերպ՝ Էլեկտրաէներգիա սպառողների համար ռեակտիվ էներգիայի սակագների ներդրման նպատակով ուսումնասիրությունների իրականացում» և ժամկետը երկարաձգել մինչև 2025 թվականի դեկտեմբեր ամիսը։ 

3) «11.Պետական ընկերությունների կառավարում» բաժնի՝.

ա. 11.1.2, 11.2.2, 11.3.2, 11.4.2, 11.5.2 ենթակետերի միջոցառումներն ուժը կորցրած ճանաչել

Հաշվի առնելով էլեկտրաէներգետիկական ազատականացված շուկայում լիցենզավորված անձանց գործունեության առանձնահատկությունները՝ ՀԾԿՀ-ի կողմից մշակվել և ներկայում սահմանված կարգով շրջանառվում է ՀՀ էլեկտրաէներգետիկական համակարգում սակագների հաշվարկման մեթոդիկան, սակագների սահմանման ու վերանայման կարգը հաստատելու մասին որոշման նախագիծը, որով սահմանվել է սակագնային կարգավորման ենթակա էլեկտրական էներգիա (հզորություն) արտադրողների, էլեկտրաէներգետիկական շուկային ծառայություններ մատուցողների և երաշխավորված մատակարարի սակագների ձևավորման սկզբունքները և սակագների սահմանման (վերանայման) գործընթացը: Սակագների հաշվարկման գործող մեթոդիկաների համեմատությամբ էական փոփոխություններից են.
-ջերմային և ատոմային էլեկտրակայաններում վառելիքային ծախսի փոփոխությունների ճշգրտման բանաձևերի վերանայումը (հաշվեկշռման ծառայություն մատուցող արտադրողի առանձնահատկությամբ պայմանավորված այն հիմնովին վերանայվել է),

-լիցենզավորված անձանց փաստացի գործունեությամբ պայմանավորված անհրաժեշտ հասույթի շեղման արդյունքում ձևավորված փոխհատուցման ենթակա դեֆիցիտի կամ վերադարձման ենթակա լրացուցիչ հասույթի նախատեսումը սակագներում,

-լիցենզավորված անձանց կողմից շուկայի կանոններով սահմանված դեպքերում հանձնաժողովի հաստատած սակագնից ավելի բարձր գնով էլեկտրական էներգիայի վաճառքից, լիցենզավորված գործունեության համար ներգրավված ակտիվների այլ նպատակներով օգտագործումից ստացվող լրացուցիչ և այլ ֆինանսական եկամուտների նվազեցումը սակագներից,

-լիցենզավորված գործունեությանը մասնակցող կամ երբևէ մասնակցած ակտիվների օտարումից առաջացած եկամուտի ամբողջությամբ նվազեցումը մաշվածության և շահույթի հաշվարկման բազաներից։

Բացի այդ, կատարվել են մի շարք այլ փոփոխություններ ինչպես սակագների հաշվարկման մոտեցումներն ամրագրող դրույթներում, այնպես էլ սակագների սահմանման (վերանայման) ընթացակարգում:
Պայմանավորված վերոգրյալով և նրանով, որ այսուհետ ընկերությունների սակագների հաշվարկում հիմք է ընդունվելու ընկերությունների կողմից փաստացի կատարված ծախսերը՝ առաջարկվում է ուժը կորցրած ճանաչել 11.1.2, 11.2.2, 11.3.2, 11.4.2, 11.5.2  ենթակետերը:

	Կարգավորման նպատակը

	Նախագծով առաջարկվող փոփոխությունները հնարավորություն կտան սահմանել ծրագիր-ժամանակացույցով նախատեսված միջոցառումների իրատեսական ժամկետներ:  

	Նախագծի մշակման գործընթացում ներգրավված ինստիտուտները և անձինք

	Տարածքային կառավարման և ենթակառուցվածքների նախարարություն 

	Ակնկալվող արդյունքը

	Կառավարության որոշման ընդունմամբ կսահմանվեն ծրագիր-ժամանակացույցի միջոցառումների իրակականացման իրատեսական ժամկետներ, որոնցով կապահովվեն Հայաստանի Հանրապետության էներգետիկայի բնագավառի զարգացման ռազմավարական ծրագրի (մինչև 2040 թվականը) միջոցառումների ժամանակին կատարումը:

	Տեղեկատվություն լրացուցիչ ֆինանսական միջոցների անհրաժեշտության, պետական բյուջեում եկամուտներում և ծախսերում սպասվելիք փոփոխությունների մասին

	«Հայաստանի Հանրապետության կառավարության 2021 թվականի հունվարի 14–ի N 48-Լ որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունմամբ լրացուցիչ ֆինանսական միջոցների անհրաժեշտություն չի առաջանում, պետական բյուջեում եկամուտների և ծախսերի ավելացում կամ նվազեցում չի նախատեսվում։

	Նախագծի կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ

	«Հայաստանի Հանրապետության կառավարության 2021 թվականի հունվարի 14–ի N 48-Լ որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագիծը չի բխում Հայաստանի վերափոխման ռազմավարություն 2050, Կառավարության 2021-2026թթ. ծրագիր, Հայաստանի Հանրապետության էներգետիկայի բնագավառի զարգացման ռազմավարական ծրագիր մինչև 2040 թվականը և այլ ռազմավարական փաստաթղթերից:

